Nafarroa, Europako berrikuntza irekia errazteko EURIS programa europarraren aitzindaria 
 Nafarroako zenbait ordezkari Alemaniako Stuttgart herriko gaitasun eta berrikuntza zentroak bisitatzen izan ziren   
2010eko uztailak 16, ostirala
Nafarroako Gobernua, Berrikuntza, Enpresa eta Enplegu Departamentuko Enpresa Zuzendaritza Nagusia medio, EURIS programaren aitzindaria da. Programa hori Europar Batasunak finantzatzen du, besteak beste, INTERREG IV C programaren esparruan. INTERREG IV C programaren helburua da berrikuntza arloko eskualde politikak hobetzea, berrikuntza irekiko eskemak errazte aldera, esperientzia arrakastatsuen truke edo garapenaren bitartez. EURIS programako bazkideak Stuttgartekoak (Alemania), Eindhovenekoak (Holanda), Mendebaldeko Transdanubiakoak (Hungaria) eta Łódźekoak (Polonia) dira. 
Bazkide diren bost eskualdeetako zentro teknologiko, unibertsitate eta berrikuntza agentzietako ordezkariak Stuttgarten (Alemania) izan ziren ekainaren 29an eta 30ean, Stuttgarteko eskualdeko gaitasun eta berrikuntza zentroek sustatutako ekimenak ezagutzeko. Ekimen horiek, elkarte eta sareen bitartez, ETEen eta jakintza zentroen elkarlan irekia sustatzen dute, zeharkako sektore eta teknologietan (http://kompetenzzentren.region-stuttgart.de/en/), eta arrakasta izaten ari dira Europako berrikuntza irekiaren politikan.
Nafarroako ordezkari gisa bisitan izan ziren, Berrikuntza eta Informazioaren Gizarte Zerbitzuko zuzendari Rafael Mugerzaz gain, erakunde hauetako ordezkariak: Nafarroako Zentro Teknologikoen Sarea, Nafarroako Berrikuntza eta Teknologia Agentzia eta Nafarroako Enpresa eta Berrikuntza Zentro Europarra.
Mugerzak bisitan nabarmendu zuen Stuttgarteko gaitasun zentroek agerian uzten dutela eskualde politikek ekonomia eta zientzia uztartu ditzaketela. Berrikuntza eta Informazioaren Gizarte Zerbitzuko zuzendariak azpimarratu zuen VDC Fellbach eta PEC Waiblingen erakundeak, adibidez, berrikuntzaren kultura irekia bizitzen ari direla, bazkideekin elkarlan zintzoan, eta, haren iritziz, jakintzaren eta ideien bitartez produktu berriak sortzeko bide bakarra dela hori.  Gainera, esan zuen berrikuntza sustatzen duen eredu hori Europako beste eskualde batzuetara eraman daitekeela. 

Berrikuntza irekia eta EURIS programa
Berrikuntza irekia (open innovation) berritzeko estrategia berri bat da; estrategia horren arabera, enpresek barruko mugez harantzago joan behar dute. Enpresek barruko eta kanpoko jakintza uztartzen dituzte, berrikuntza eta garapen proiektu berriak aurrera eramateko. Prozesu horretan, proiektu horietatik eratorritako arriskuak eta emaitzak partekatzen dituzte eta enpresen arteko lankidetza eskema berriak sortzen dituzte, eta elkarlanerako tresna horietako batzuk jakintza zentroak dira. 

EURIS programaren jarduera eremua izugarri berritzailea da; izan ere, Europar Batasunean eskualdeen berrikuntza ekosistemetan berrikuntza irekiko ereduak errazteko eskualde politikak garatzeko aholkuak aztertu eta proposatuko dituzten lehenbiziko proiektuetako bat da. Programaren barruan azpi-proiektuen deialdi bat gestionatuko dute. Deialdi horretan, Nafarroako Gobernuko beste departamentu batzuk eta berrikuntzan lan egiten duten erakunde publikoek EURIS programako bazkide diren eskualdeetako erakundeekin elkarlanean aritzeko aukera izango dute. Deialdia 2010eko irailean egingo dute.
Programak lau urte iraungo ditu (2010-2013) eta 4.130.511 euroko aurrekontu orokorra dauka (zenbateko horretatik 3.240.461 euro INTERREG IV C programa europarrak jarriko ditu). INTERREG IV C Europako lurralde lankidetzarako programa bat da eta, besteak beste, Eskualde Garapeneko Europako Funtsak (EGEF) finantzatzen du, Aldaketa Ekonomiaren aldeko Eskualdeak ekimenaren esparruan. Ekimen horren xedea da berrikuntza eta ingurumen arloko eskualde politikak trukatzea eta transferitzea. 

Nafarroako Gobernuko Berrikuntza, Enpresa eta Enplegu Departamentuak INTERREG IV C programak finantzatzen dituen beste hiru ekimenetan parte hartzen du: teknologia transferentziaren eta balorizazioaren arloko esperientziak eta politikak trukatzeko “Making Knowledge Work” ekimenean; berrikuntzako eskualde politiken eragina neurtzeko ereduak transferitzeko “SCINNOPOLI” programan; eta “RENREN” sarean, hau da, Europako Eskualdeen Energia Berriztagarriko Sarea. 
